
Nafarroak eta Gobernu zentralak Foruzaingoaren eta Estatuko kidegoen artean eginkizunak koordinatzea adostu dute 

Nafarroako Segurtasun Batzordea gaur bildu da Alfredo Pérez Rubalcaba Barne ministroaren eta Caballero presidenteordearen agintepean
Asteartea, 2009ko ekainaren 30a.  Nafarroako Segurtasun Batzordeak, Barne ministroaren eta Nafarroako Gobernuko lehen presidenteordearen agintepean, Foruzaingoaren eta Estatuko Segurtasun Indar eta Kidegoen artean eginkizunak koordinatzeko akordioa onetsi du. Akordioaren osagarri, koordinazio- eta lankidetza-protokolo zehatzak daude hainbat gairen inguruan, hala nola: ikerketa kriminala, herritarren segurtasuna, ordena publikoa, koordinazioa aretoan (112, 091, 062), ingurumenaren babesa eta trafikoaren, garraioaren eta bide-segurtasunaren zainketa.

Horrez gain, Foru Hobekuntzan Foruzaingoaren eta Estatuko Segurtasun Indar eta Kidegoen koordinaziorako ezarritako organo parekide eta aldebiko honek Estatuko Administrazioko ordezkariak izendatu ditu Nafarroako Segurtasun Publikoari buruzko 2006ko Foru Legeak sortutako bi organo aholku-emailetan. 

Alfredo Pérez Rubalcaba Barne ministroa eta Javier Caballero Martínez lehen presidenteordea eta Lehendakaritza, Justizia eta Barne kontseilaria bileraren buru izan dira. Ondoren prentsaurrekoa eskaini dute bileran jorratutakoa azaltzeko. Bilera Nafarroako Jauregiko Presidenteen Aretoan egin da. Horren aurretik, Sanz presidenteak ministroarekin bilera egin du.
Caballero presidenteordeak azpimarratu duenez, Segurtasun Batzordeak gaur egindako bilerari esker, “idatziz jarri da Foruzaingoaren eta Estatuko Segurtasun Indar eta Kidegoen eginkizunen koordinazioa eta lan bateratua dena”, eta hori “beti da positiboa”, gehitu du. 
Bestalde, Pérez Rubalcaba ministroak adierazi duenez, Batzordeak “funtsezko” izaera du, koordinazio ona zegoen arren, beharrezkoa baitzen esperientzia formalizatzea, poliziaren eraginkortasuna handitzeko. “Poliziak elkarrekin aritzen direnean, irabazle handi bat dago, herritarra”, azpimarratu du. 

Kazetarien galderen aurrean, ministroak eta presidenteordeak azaldu dute bileran ez dela eztabaidatu trafiko eskumenak transferitzea, Segurtasun Batzordea ez baita eskuduna gai horretan. Alfredo Pérez Rubalcabak adierazi duenez, gai hori konpontzen den bitartean, lan-eskemaren funtsezko puntua koordinazio-sistemak hobetzea izango da. “Bide-segurtasuna bermatzeko ondo koordinatutako bi polizia bat baino hobeak dira”, esan du. Bestalde, Caballerok gogorarazi du gai horren inguruko eztabaida Transferentzien Batzordeari dagokiola. 

Segurtasun Batzordearen aurreko bilera Iruñan egin zen 2006ko urtarrilean, Miguel Sanz presidentearen eta José Antonio Alonso orduko Barne ministroaren agintepean.
Eginkizunak koordinatzeko printzipioak
Nafarroako Foru Komunitateko Segurtasun Batzordearen gai-zerrendan bi akordio zeuden, bata Foruzaingoaren eta Estatuko Segurtasun Indar eta Kidegoen arteko eginkizunak koordinatzeari buruzkoa, eta kasuan kasuko protokolo operatiboak, eta bestea Nafarroako Segurtasun Publikoari buruzko ekainaren 20ko 8/2006 Foru Legean ezarritako organo parte-hartzaileetan Estatuko Administrazioaren ordezkaritza egituratzeari buruzkoa.
Lehenengoa, koordinazioari buruzkoa, hurrengo hauetan segurtasun publikoaren arloan ezarritakoa betetzeko onetsi da: Espainiako Konstituzioa, Nafarroako Foru Eraentza Birrezarri eta Hobeagotzeko Lege Organikoa, Segurtasun Indar eta Kidegoen 2/1986 Lege Organikoa eta Nafarroako Segurtasun Publikoari buruzko 8/2006 Foru Legea. 

Akordioan ezarritakoaren arabera, polizia-kidegoen artean eginkizunak osagarriak izango dira, elkarrekiko lankidetza sustatuko da eta jardunak koordinatuko dira herritarrei zerbitzu hobea emateko eskura dauden bitartekoak modu eraginkorrean erabiliz, eta modu horretan, Nafarroako segurtasun publikoaren sistema Estatuko segurtasun-sistemaren barruan behar den moduan sartuko da.
Era berean, akordioaren arabera, polizia-kidego guztiek jarduteko betebeharra dute poliziaren berehalako esku-hartzea eskatzen duten gertaera guztien aurrean, eta kasuan kasuko kidegoari zerbitzua, gertakariak eta egindako jardunak jakinaraziko zaizkio, batez ere, koordinazio-protokoloetan lehentasunez jardun behar duen polizia-kidegoa ezarrita dagoenean, espezializazioa edo polizia-funtzionaltasuna oinarri hartuta, eta esku-hartzea bertan behera geratuko da kidego eskudunak horren kargu hartzen duenean.

Printzipio horiek direla bide, Foruzaingoak indarreko antolamenduaren arabera dituen eginkizunak apurka-apurka bere gain hartuko ditu, kidegoaren bitartekoak handitzeak ahalbidetzen duen neurrian, eta horien garapen eraginkorra Estatuko Segurtasun Indar eta Kidegoen eginkizunekin koordinatuta egongo da. Kidego bakoitzaren esku-hartzearen irismena Segurtasun Batzordeak zehaztutakoaren arabera finkatuko da.

Amaitzeko, aipatutako printzipioen artean, bi Administrazioek informazioa trukatuko dute haien eskumenerako interesgarriak diren segurtasun arloko gertaera garrantzitsuen inguruan, eta Barne Ministerioko Segurtasun arloko Estatu Idazkaritzak eta Nafarroako Gobernuko Lehendakaritza, Justizia eta Barne Departamentuak koordinazio hori bermatzeko beharrezkoak diren informaziorako eta polizia-lankidetzarako mekanismo operatiboak egituratuko dituzte. 

Akordioarekin batera zenbait protokolo daude, eta horietan egon dauden koordinazio-mekanismoak eta eskumenak islatzen dira (polizia administratiboa, zainketa, jokoak eta ikuskizunak, polizia judiziala, etab.), Estatuko Segurtasun Indar eta Kidegoek eta Foruzaingoak egiten dituzten jardunak ez bikoizteko, batez ere, eginkizun berberen esleipenak bat egiten duen arloetan, eta osagarritasun eta lankidetza printzipioak oinarri hartuta. 

Puntu honetan, Nafarroako ordezkaritzak Foruzaingoko efektiboen planifikazioa ezagutarazi du 2011ra arte. Aurreikuspen horietan ez dira kontuan hartu trafiko-eskumenak transferitzeak eskatuko lituzkeen efektibo gehigarriak. Modu horretan, 2009aren amaieran 1.000 efektibo egongo dira; 2010ean 1.100; eta 2011. urtearen amaieran, 1.200. 

Segurtasunari buruzko organo aholku-emaileetako partaidetza
Gai-zerrendako bigarren akordioari dagokionez, Gobernuak Nafarroan duen ordezkariak, Nafarroako Foruzaingoko buruzagiak eta Nafarroako Guardia Zibilaren koronelburuak –edo horiek eskuordetzen dituztenek- Estatuko Administrazioa ordezkatuko dute Nafarroako Hiritarren Segurtasun Kontseiluan. Era berean, azken bi agintari horiek Foru Komunitatean sortuko diren Toki Batzordeetako kideak izango dira. 

Organo aholku-emaile eta parte-hartzaile horiek Nafarroako Segurtasun Publikoari buruzko 8/2006 Foru Legearen bidez sortu ziren. Legea Nafarroako Gobernuak sustatu eta Foru Parlamentuak onetsi zuen segurtasun-sistema koordinatu eta bakarra lortzeko, kidego ugari zegoelako eta gai horren inguruko gizarte-ardura gora egiten ari zelako, ukitutako administrazio publiko guztien eskumenen errespetua oinarri izanda.

Nafarroako Hiritarren Segurtasun Kontseilua organo aholku-emaile eta parte-hartzaile gorena da, eta Segurtasunaren arloko Toki Batzordeak, udal esparruan jarduten duten polizia-kidegoen lankidetza- eta koordinazio-organoak. Foru Legean ezarritakoaren arabera, Estatuko Administrazioko ordezkariek parte hartuko dute. 

Estatuko Segurtasun Idazkaritzak autonomia-erkidegoetan Hiritarren Segurtasun Kontseiluak eratzeko eta arlo horretan eskumenak dituzten autonomia-erkidegoko Kontseiluetan parte hartzeko jarraibideak eman ditu. 

Ordezkariak
Segurtasun Batzordea Foru Hobekuntzan ezarritako organoa da, Nafarroako Foruzaingoaren eta Estatuko Segurtasun Indar eta Kidegoen arteko koordinazioa bultzatzeko hiritarren segurtasunari dagokionez. Batzorde horretan Nafarroako Gobernuko ordezkariak eta Nazioko Gobernuko ordezkariak daude. Kideak 2005ean izendatu ziren. 

Barne Ministerioaren izenean, Iruñako gaurko bileran, ministroaz gain, hurrengo hauek egon dira: Antonio Camacho Vizcaíno Segurtasun arloko estatu-idazkaria; Elma Saiz Delgado Gobernuaren ordezkaria Nafarroan; María Ángeles González García idazkari orokor teknikoa; Fernando Santafé Soler Segurtasun arloko Estatu Idazkaritzaren Koordinazio Kabineteko zuzendaria (idazkaria); Francisco Javier Velázquez López Poliziaren eta Guardia Zibilaren zuzendari nagusia; José Luis Gago Cea Nafarroako Poliziaren burua; eta Benito Salcedo Muñoz Guardia Zibilaren Nafarroako koronelburua.
Nafarroako Gobernuaren aldetik, Caballero kontseilariaz gain, hurrengo hauek daude Batzordean: Juan Ramón Rábade Iráizoz Barne zuzendari nagusia; Ignacio Carrillo de Albornoz Alfaro Segurtasun Publikoaren Sistemaren Zerbitzuko zuzendaria (idazkaria); Alfredo González Echarren Segurtasun Politiken Garapen Zerbitzuko zuzendaria; eta Alfonso Fernández Díez Foruzaingoaren burua.

( Oharra: www.navarra.es helbideko “Berriak” atalean, prentsa-ohar honekin lotutako argazki bat eskaintzen da.

